
ᓕᓯ ᐃᓕᓐᓂᐊᕆᐊᖅᑐᖅ

ᐅᖃᓕᒫᕆᐅᖅᓴᓂᖅ



ᓕᓯ ᐃᓕᓐᓂᐊᕆᐊᖅᑐᖅ

ᑎᑎᕋᖅᑐᖅ ᐊᓕᒃᓵᓐᑐᕋ ᕆᑐᓪ

ᑎᑎᖅᑐᒐᖅᑐᖅ ᐊᒫᓐᑕ ᓵᓐᑦᓚᓐᑦ

Uqalimaariuqsaniq | Level 13
Uqalimaariuqsaniq is an Inuktitut reading program developed in Nunavut. This 
program is based on language-acquisition research from around the world. 
Uqalimaariuqsaniq is a sequential and progressive Inuktitut reading program that 
supports students in their development from emergent to fluent readers. 
 
 
 
 
 
 
 
 

   
 
 
 
 

Book details
Level: 13      
Text type: Fiction, realistic
Subjects/themes: Disability, accessibility, inclusiveness, school and classroom life, community
Key features: 52 pages of text with supportive illustrations, third-person point of view, dialogue

	 ᐅᓪᓗᒥᐅᔪᖅ ᐱᕕᒡᔪᐊᖑᕗᖅ. ᐱᓇᓱᐊᕈᓯᐅᓚᐅᖅᑐᒥ, ᓕᓯ 
ᐃᓚᖏᓪᓗ ᓅᓵᓚᐅᕐᒪᑕ ᐃᖃᓗᖕᓂᑦ ᓴᓂᑭᓗᐊᕐᒧᑦ, ᐅᓪᓗᒥᓗ 
ᓯᕗᓪᓕᖅᐹᒥᒃ ᐃᓕᓐᓂᐊᕆᐊᕐᓂᐊᖅᖢᓂ. ᐃᒐᓛᑉ ᖃᓂᒋᔭᖓᓂ 
ᐃᒃᓯᕚᖅᖢᓂ, ᓕᓯ ᐃᒃᐱᒍᓱᓕᖅᐳᖅ ᓯᕘᕋᓂᕐᒥᓂᒃ.
 
	 ᓕᓯ ᐊᔪᖏᑦᑎᐊᖅᖢᓂ ᐊᔪᖅᑕᐅᖏᑦᑐᓂᒃ 8-ᓂᒃ ᐊᕐᕌᒍᓖᑦ 
ᐊᔪᙱᑕᓕᒫᖏᓐᓂᒃ ᑭᓯᐊᓂ ᐊᑐᕈᓐᓇᙱᑕᑐᐊᕆᓪᓗᓂᒋᒃ ᓂᐅᖕᓂ. 
ᐅᖃᓕᒫᖅᖢᓂ ᑎᑎᕋᖅᖢᓂᓗ ᐊᓕᐊᓇᐃᒋᓪᓗᓂᒋᒃ. ᐃᙱᐅᓯᕐᓂᒃ 
ᐃᙱᕈᓐᓇᖅᖢᓂ ᐊᒻᒪᓗ ᐃᓚᒥᓂᒃ ᐱᙳᐊᕐᕕᓕᐊᖃᑕᐅᕙᒃᖢᓂ. 
ᓕᓯᐅᑉ ᐊᓈᓇᓂ ᐸᓚᐅᒑᓕᐅᓕᕌᖓᑦ ᐃᑲᔪᕈᓐᓇᖃᑦᑕᕆᓪᓗᓂ 
ᐊᒡᓛᓪᓘᓐᓃᑦ ᐅᖃᕐᒥᓄᑦ ᕿᖓᓂ ᐊᒃᑐᕈᓐᓇᒻᒪᕆᒃᑕᖓ! ᑕᒪᒃᑯᐊ 
ᐊᔪᖏᖦᖢᓂᒋᑦ ᑕᒪᕐᒥᒃ ᑲᐃᓪᓗᐊᕈᑎᒃᑰᖅᖢᓂ.

	 “ᓕᓰ,” ᐊᓈᓇᓂ ᑐᓴᖅᖢᓂᐅᒃ, “ᐃᑭᒪᕝᕕᒋᓂᐊᖅᑕᐃᑦ 
8-ᒧᐊᖅᐸᑦ ᖃᐃᓂᐊᓯᔪᖅ. ᓂᕆᐅᒋᔭᖃᑦᑎᐊᓕᖅᐲᑦ?”

	 “ᐋᒃᑲ, ᐊᓈᓈᒃ,” ᓕᓯᐅᑉ ᑭᐅᓪᓗᓂᐅᒃ.

	 “ᖃᓄᐃᒻᒪᑦ?” ᐊᓈᓇᖓᑕ ᐊᐱᕆᓪᓗᓂᐅᒃ.

	 ᓕᓯ ᐊᔾᔨᒋᔭᐅᙱᑦᑐᒪᙱᓐᓇᒥ ᐃᓕᓐᓂᐊᖃᑎᑖᕆᓂᐊᖅᑕᒥᓄᑦ. 
ᐃᖃᓗᖕᓂ, ᓱᕈᓯᖅᑕᐅᑎᒃᑯᑦ ᐃᓕᓐᓂᐊᕆᐊᖃᑕᐅᖃᑦᑕᓚᐅᕐᒪᑦ 
ᑲᐃᓪᓗᐊᕈᑎᓃᖃᑎᓂ ᐃᑭᒪᖃᑎᒋᓪᓗᓂᒋᑦ, ᐊᓯᖏᓪᓗ 
ᐃᑲᔪᖅᑕᐅᔭᕆᐊᓖᑦ, ᑭᓯᐊᓂᓕ ᒫᓐᓇᐅᔪᖅ ᐃᓄᑑᓂᐊᓕᖅᖢᓂ 
ᐃᑭᒪᕝᕕᖕᒥ. 

	 “ᐊᓈᓈᒃ, ᐃᑭᒪᔪᑑᔪᒪᖏᑦᑐᖓ!” ᓕᓯ ᓄᒫᓲᔭᖅᖢᓂ 
ᐊᓈᓇᓂ ᐅᖃᐅᑎᕚ. “ᖃᓄᕐᓕ ᐱᖃᓐᓇᕆᔭᖅᑖᕋᔭᕋᒪ 
ᐃᓄᑑᖏᓐᓇᖅᐸᒃᑎᓪᓗᖓ?”

	 “ᑕᒪᓐᓇ ᐅᖃᐅᓯᕆᐊᓂᒃᓯᒪᔭᕗᒃ, ᓕᓰ,” ᐊᓈᓇᖓᑕ 
ᑭᐅᓪᓗᓂᐅᒃ. “ᑕᐃᒪᓐᓇ ᑭᓯᐊᓂ ᐃᓕᓐᓂᐊᕐᕕᖕᒧᐊᖃᑦᑕᕐᓂᐊᕋᕕᑦ  
ᑕᒫᓂ. ᐃᓕᓐᓂᐊᕐᕕᖕᒥᓗ ᐅᓄᖅᑐᓂᒃ ᐱᖃᓐᓇᕆᔭᖅᑖᕐᓂᐊᖅᖢᑎᑦ.”

	 ᓕᓯ ᓱᓕ ᐃᓱᒫᓗᒃᖢᓂ. ᐃᖃᓗᖕᓂ, ᓕᓯᐅᑉ 
ᐃᓕᓐᓂᐊᖃᑎᒋᔭᖏᑦ ᓂᑭᑦᑖᖅᖢᑎᒃ ᐃᑲᔪᖃᑦᑕᓚᐅᕐᒪᑕ, 
ᑭᓱᑐᐃᓐᓇᖅ ᖁᑦᑎᓗᐊᖅᐸᑦ ᑐᓂᔭᐅᕙᒃᖢᓂ ᑲᐃᓪᓗᐊᒐᕐᒦᑎᓪᓗᒍᑦ 
ᐃᑲᔪᖅᑕᐅᔭᕆᐊᖃᓕᕌᖓᑦ ᑲᐃᓪᓗᐊᖅᑕᐅᕙᒃᖢᓂ. 

	 ᖃᓅᓂᐊᕋᒪᓕ ᑭᒃᑯᑐᐃᓐᓇᐃᑦ ᐃᑲᔪᕈᒪᖃᑦᑕᖏᑉᐸᑕ 
ᑕᒫᓂ ᓴᓂᑭᓗᐊᕐᒥ? ᓕᓯ ᐃᓱᒪᕗᖅ.

	 ᖃᐅᔨᓴᐅᑦ 8-ᒧᐊᑦᑎᐊᖅᑎᓪᓗᒍ, ᓕᓯ ᓂᐱᖅᑯᖅᑐᔪᒥᒃ 
ᑲᓱᒃᑐᖅᑐᒥᒃ ᑐᓵᕗᖅ. ᐊᓈᓇᖓᑕ ᒪᑐᐃᖅᖢᓂᐅᒃ ᐹᖓ.

	 “ᐅᓪᓛᒃᑯᑦ! ᓕᓯᐅᔪᒃᓴᐅᔪᑎᑦ,” ᐅᖃᖅᖢᓂ ᐹᖓᓃᑦᑐᖅ ᖁᖓᖦᖢᓂ. 
“ᐊᓗᑭᐅᔪᖓ, ᐃᓕᓐᓂᐊᕐᕕᖕᒧᑦ ᐊᖏᕐᕋᕐᓄᓪᓗ ᐅᓯᖃᑦᑕᕐᓂᐊᕆᒃᑭᑦ!”

	 ᐊᓗᑭ ᑕᑯᒐᒥᐅᒃ ᐱᖃᓐᓂᖅᑰᔨᖕᒪᑦ ᐃᓗᐊᖅᐹᓪᓕᖅᖢᓂ. 
ᓕᓯᐅᑉ ᐊᒃᓴᓗᐊᓂ ᐃᒻᒥᓂᒃ ᐃᖏᕐᕋᓯᑎᖦᖢᓂᒋᒃ ᑕᓖᖕᓂ ᐊᑐᖅᖢᓂᒋᒃ  
ᐃᒡᓗᖓ ᓄᑖᖑᓪᓗᓂ ᐊᖅᑯᑎᑖᕆᓵᖅᑕᖓᓄᑦ. ᐊᓗᑭᐅᑦᑕᐅᖅ 
ᓄᓇᓯᐅᑎ ᐊᑐᖅᑕᖓ ᐊᖅᑯᑎᖃᕆᓪᓗᓂ! ᓄᓇᓯᐅᑎᐅᑉ ᓴᓂᕋᖓᒍᑦ 
ᓴᖅᑭᖦᖢᓂ. ᐃᓗᐊᓂ ᓕᓯᐅᑉ ᑲᐃᓪᓗᐊᕈᑎᖓ ᐃᓂᖃᑦᑎᐊᖅᖢᓂ 
ᐸᖕᒥᐅᕐᓇᓂ, ᐃᖏᕐᕋᓕᕈᑎᒃ ᐊᐅᓚᑲᑕᖕᓂᐊᖏᒻᒪᑦ 
ᐊᑦᑕᑕᕐᕕᖃᖅᖢᓂ. ᐃᒻᒥᓂᒃ ᐊᒃᓴᓗᐊᓂᒃ ᐃᖏᕐᕋᑎᒃᑲᒥᒋᒃ ᐃᓯᕋᒥ 
ᑕᐅᑐᓕᖅᖢᓂᐅᒃ ᐊᖅᑯᑖ ᑐᓄᒥᓂ ᐃᒧᕙᓪᓕᐊᔪᖅ.

	 “ᓂᕆᐅᒋᑦᑎᐊᖅᐱᐅᒃ ᐅᓪᓗᒥ ᓯᕗᓪᓕᖅᐹᕆᓂᐊᕋᕕᐅᒃ 
ᐃᓕᓐᓂᐊᕐᕕᖕᒥ?” ᐊᓗᑭᐅ ᐊᐱᕆᕚ.

	 ᓕᓯ ᓯᕘᕋᓗᐊᕐᓂᑯᒧᑦ ᑭᐅᔭᕆᐊᒃᓴᕐᓘᓐᓃᑦ ᐊᔪᓕᖅᖢᓂ. 
ᐃᖏᕐᕋᐅᔭᓕᕋᒥᒃ, ᐊᓗᑭᐅᑉ ᐃᓚᖏᑕ ᐃᒡᓗᖓᓐᓂᒃ ᑎᒃᑯᖅᑑᑎᓪᓗᓂᐅᒃ. 

	 “ᐸᓂᖕᒪᑦᑕᐅᖅ ᓇᓴᐅᑉ ᐅᓪᓗᒥ ᓯᕗᓪᓕᖅᐹᕆᓂᐊᕐᒥᔭᖓ 
ᖁᑦᑎᖕᓂᓕᖕᓂᑦ 3-ᓂᒃ ᐃᓕᓐᓂᐊᕐᕕᐊᕈᓯᖃᕐᓂᐊᓕᖅᑐᖅ! 
ᐃᓕᔅᓯᒃ ᐱᖃᓐᓇᕇᑦᑎᐊᓕᕐᓂᐊᕋᓱᒋᕙᔅᓯᒃ!”

	 ᐅᔾᔨᕆᑦᑎᐊᕋᓂᐅᒡᓕ ᑕᕝᕙ ᕿᓚᒥᑯᓗᒃ ᐃᓕᓐᓂᐊᕐᕕᖕᒧᑦ 
ᑎᑭᑲᐅᖅᑐᖅᖢᑎᒃ. ᐊᓗᑭᐅᑉ ᓇᕿᑦᑕᖅᑐᖅ ᓇᕿᒃᑲᒥᐅᒃ ᐊᖅᑯᑖ 
ᒪᒃᐱᖅᐸᓪᓕᐊᒐᒥ ᒪᓂᖅᑲᒧᑦ ᓯᕗᓂᐊ ᑐᖦᖢᓂ. ᑕᒪᐅᓇ ᓕᓯᐅᑉ 
ᐊᒃᓴᓗᐊᓕᓂ ᐃᖏᕐᕋᑎᒃᑲᒥᐅᒃ ᐃᓕᓐᓂᐊᕐᕕᐅᑉ ᐊᖅᑯᑖᒍᑦ 
ᐃᓯᕆᐊᖅᑐᓕᖅᖢᓂ. ᑕᒪᓐᓇ ᐃᖏᕐᕋᕝᕕᒋᔭᖓ ᖃᑦᑎᒐᓛᖕᒪᑦ 
ᐊᖁᑦᑎᐊᕆᐊᒃᓴᖅ ᓴᖑᑲᑕᖕᓇᖅᖢᓂ.

	 ᓕᓯ ᐃᒻᒧᑦ ᐃᓱᒪᓕᖅᖢᓂ, ᐅᑭᐅᖑᓕᖅᐸᑦ ᑕᒪᓐᓇ 
ᐊᐳᑎᖃᓕᖅᐸᑦ ᓂᓚᒐᓛᓕᖅᐸᓪᓗ ᐃᑲᔪᖅᑎᖃᕆᐊᖃᖃᑦᑕᕐᓂᐊᖅᑐᖓ 
ᑕᒪᐅᓇ ᐊᖅᑯᑎᒃᑯᑦ. ᖃᓅᓂᐊᕋᒪᓕ ᑕᒪᐅᓇ ᐊᖅᑯᑎᒃᑯᑦ 
ᑲᐃᓪᓗᐊᖅᑕᐅᖃᑦᑕᕈᒪᖕᒋᒃᑯᒪ?

	 ᐹᖓᑕ ᖃᓂᒋᔮᓂᑦ, ᓕᓯ ᑕᑯᓪᓗᓂ ᐊᕐᓇᒥᒃ 
ᐊᖏᔪᖅᑕᖅᓯᒪᔪᒥᒃ ᑐᖑᔪᐊᖓᔪᒥᒃ. ᐊᕐᓇᐅᑉ ᐅᖃᐅᑎᓪᓗᓂᐅᒃ, 
“ᑐᙵᓱᒋᑦ! ᒥᐊᓕᐅᔪᖓ, ᐃᓕᓴᐃᔨᒋᓂᐊᕆᖖᒐ.”

	 “ᑕᑯᒃᑲᓐᓂᕐᓂᐊᖅᐸᒋᑦ 3:30-ᒥ ᓕᓰ,” ᐊᓗᑭ ᐅᖃᖅᖢᓂ. 
“ᓯᕗᓪᓕᖅᐹᖅᓱᑦᑎᐊᕐᓂᐊᖅᐳᑎᑦ!”

	 ᓕᓯ ᑕᐃᒪᓐᓇᐃᓐᓂᐊᕐᒪᖔᕐᒥ ᓇᓗᕈᔪᒃᖢᓂ.

	 ᐃᓕᓐᓂᐊᕐᕕᐊᕈᓯᕐᒧᐊᕋᒥᒃ, ᓕᓯ ᐅᔾᔨᕈᓱᑲᑕᒃᖢᓂ 
ᐊᔾᔨᒌᖏᑦᑐᓂᒃ ᐊᑲᐅᖏᑦᑐᓂᒃ. ᑲᐃᓪᓗᐊᕈᑎᖓᑕ ᐃᒃᓯᕙᐅᑕᐃᑦ  
ᐊᑯᓐᓂᖏᑦ ᑐᐊᓗᐊᕆᖕᒪᒋᑦ, ᑭᐳᒋᔭᐅᔪᑦ ᐊᔾᔨᒋᖖᒋᑕᖓᓂᒃ 
ᐱᑎᑕᐅᔭᕆᐊᖃᖅᖢᓂ. ᑎᑎᕋᐅᑎᓄᑦ ᓄᕝᕗᒃᓴᐅᑎ 
ᖁᑦᑎᓗᐊᕆᓪᓗᓂᐅᒃ ᐊᑭᓐᓇᕐᒧᑦ ᐃᓕᔭᐅᓯᒪᖕᒪᑦ. ᖁᕕᐊᑦᑕᒃᐹᓪᓕᖅᖢᓂ  
ᑕᑯᒐᒥ ᐅᓄᖅᑐᓂᒃ ᐅᖃᓕᒫᒐᕐᓂᒃ ᐅᖃᓕᒫᒐᖃᕐᕕᖕᒥᑦ! 
ᑭᓯᐊᓂᓕ ᖃᐅᔨᑲᐅᑎᒋᒋᓪᓗᓂ ᐃᒃᓯᕙᐅᑕᓄᑦ ᐃᓗᓕᖃᐅᖅᑐᓄᑦ 
ᐃᖏᑦᑐᓐᓇᔾᔮᙱᓐᓂᕐᒥᓂᒃ ᐃᑲᔪᖅᑕᐅᙱᒃᑯᓂ, ᒪᑯᐊᓗ ᐅᓄᖅᑐᑦ 
ᐃᓕᔾᔨᕖᑦ ᐃᒻᒥᓄᑦ ᐳᖅᑐᓗᐊᖅᖢᑎᒃ.

	 ᑕᕝᕙᖖᒐᑦᑕᐃᓇᖅ ᐊᕙᑎᑦ ᐃᓕᓐᓂᐊᖅᑏᑦ ᑐᖅᖢᓛᖅᖢᑎᒃ 
ᐃᓯᐊᔪᑦ! ᓲᕐᓗᓕ ᐅᑯᐊ ᑲᖑᐊᓗᐃᑦ ᓕᓯᒥᒃ ᖃᓂᓈᕆᔪᑦ.

	 ᒥᐊᓕᐅᑉ ᐃᓕᓐᓂᐊᖅᑐᖁᑎᖏᑦ ᐃᓂᓪᓚᒃᑎᖦᖢᓂᒋᑦ. 
ᐅᖃᖅᖢᓂᓗ, “ᑕᒪᔅᓯ ᑐᙵᓱᒋᑦᑎ ᖁᑦᑎᖕᓂᓕᒃ ᐱᖓᓱᓄᑦ. ᑕᒪᑐᒪᓂ 
ᓄᑖᒥ ᐊᕐᕌᒍᒥ ᐃᖃᓗᖕᒥᐅᑕᕐᒥᒃ ᐃᓕᓐᓂᐊᖅᑎᑖᖅᑐᒍᑦ. ᓕᓯᐅᓪᓗᓂ.”

	 ᐊᓱᐃᓛᒃ ᓄᑕᕋᐃᑦ ᕿᕕᐊᖅᑐᑦ ᓕᓯᒧᑦ ᐃᔨᒋᓕᕐᒪᑕ ᓕᓯ 
ᐊᐅᓚᔾᔭᒍᓐᓇᐃᓪᓕᓪᓗᓂ. ᐊᒃᓱᐊᓗᒃ ᓯᕘᕋᑎᓪᓗᒍ, ᑖᑯᐊᓗ 
ᐃᔨᒋᔪᐃᓐᓈᓖᓕᖅᖢᑎᒃ!

	 “ᐊᐃᖓᐃ!” ᓂᕕᐊᖅᓵᖅ ᐃᒡᒑᖅᑐᖅ ᐃᑦᓯᐅᔭᕐᒥᒃ 
ᐊᖏᔪᖅᑕᖅᓯᒪᓪᓗᓂᓗ ᐊᐅᑉᐸᑑᖅᑐᒥᒃ ᐅᖃᖅᖢᓂ. “ᓇᓴᐅᔪᖓ.”

	 “ᖃᓄᐃᒻᒪᑦ ᐅᓇ ᐃᒃᓯᕙᐅᑕᐃᑦ ᐊᔾᔨᐅᙱᓚᖅ?” ᓄᑲᑉᐱᐊᖅ 
ᐊᐱᕆᓪᓗᓂ.

	 ᒥᐊᓕᐅᑉ ᐅᖃᐅᑎᓪᓗᓂᐅᒃ, “ᔫᐲ, ᑖᓐᓇ 
ᐊᐱᖅᑯᑎᑦᑎᐊᕙᐅᙱᑦᑐᖅ. ᓕᓯ ᑐᖖᒐᓱᒃᑎᑕᐅᖁᔭᕋ 
ᐃᓚᒋᔭᐅᑦᑎᐊᕐᓂᕐᒥᒃ.”

	 ᓕᓯ ᕿᐊᓱᙳᓕᖅᖢᓂ. ᐅᓪᓛᓕᒫᖅ ᓂᐸᐃᖦᖢᓂ, 
ᕿᕕᐊᑲᑕᖏᖦᖢᓂᓗ. ᑕᕝᕙᓕ ᔫᐱᑐᑦ ᐃᓱᒪᔪᐃᓐᓇᐅᒃᐸᑕ? 
ᐃᖅᑲᐃᓪᓗᓂ ᐊᓈᓇᑦᓯᐊᖓᑕ ᐊᑖᑕᑦᓯᐊᖓᑕᓗ ᐅᖃᓚᐅᖅᑕᖏᓐᓂᒃ 
ᐃᖃᓗᖕᓂᑦ ᐊᐅᓪᓚᖏᓐᓂᕐᒥᓂ.

	 “ᐃᕝᕕᓪᓕ ᐊᔾᔨᒋᔭᐅᙱᑦᑐᑎᑦ,” ᑕᐃᒪᓐᓇ ᐊᓈᓇᑦᓯᐊᖓᑕ 
ᐅᖃᐅᑎᓚᐅᕐᒪᒍ, “ᑭᓯᐊᓂ ᐊᔾᔨᒋᔭᐅᙱᒃᑲᓗᐊᖅᖢᓂ ᓱᖁᑕᐅᖏᑦᑐᖅ.”

	 “ᐊᔾᔨᒌᖏᑦᑐᐃᓐᓇᐅᒐᑦᑕ, ᓄᓇᖅᑲᑎᒌᑦᑎᐊᖅᑐᑦ 
ᐃᑲᔪᖅᑎᒌᑦᑎᐊᖃᑦᑕᖅᑐᑦ ᖃᓄᐃᑦᑐᒃᑰᕋᓗᐊᖅᐸᑕ,” ᐊᑖᑕᑦᓯᐊᖓᑕ 
ᐅᖃᐅᑎᓯᒪᖕᒪᒍ.

	 ᓕᓯᐅᑉ ᐊᑖᑕᑦᓯᐊᓂ ᐊᓈᓇᑦᓯᐊᓂᓗ ᐃᓱᒪᒋᓕᕋᒥᒋᒃ, 
ᓴᐱᖅᑕᖃᕈᓐᓃᖅᐳᖅ. ᐊᓃᕋᔭᖕᓇᖅᓯᖕᒪᑦ, ᓇᓴᕐᒧᑦ ᐅᖃᓪᓚᒍᒪᓪᓕᖅᖢᓂ.  
ᓇᓴᖅ ᐃᓄᑦᑎᐊᕙᐅᔪᒥᓇᕐᒪᑦ ᔫᐱ ᑕᐃᒪᐃᙱᑎᓪᓗᒍ.

	 “ᐊᐃᖓᐃ,” ᓕᓯ ᐅᖃᖅᖢᓂ ᓇᓴᕐᒧᑦ.

	 “ᐃᖃᓗᖕᒥᐅᑕᓪᓚᕆᐅᕕᑦ?” ᓇᓴᐅᑉ ᐊᐱᕆᓪᓗᓂᐅᒃ. 
“ᖃᓄᐃᑉᐸᓕ ᑕᐅᕙᓂ?”

	 ᓕᓯ ᐅᖃᓪᓚᐅᔭᓕᖅᑎᓪᓗᒍ ᐃᖃᓗᐃᑦ ᒥᒃᓵᓄᑦ, 
ᐃᓕᓐᓂᐊᖃᑎᖏᑦ ᖃᐃᒋᓪᓗᑎᒃ ᓈᓚᒋᐊᖅᑐᖅᑐᑦ. 
ᓕᓯᐅᑉ ᐃᓕᓐᓂᐊᖃᑎᑖᖏᑦ ᐅᓄᖅᑐᓂᒃ ᐊᐱᖅᑯᑎᒃᓴᓕᐊᓘᓪᓗᑎᒃ, 
ᑕᒪᕐᒥᑦᑎᐊᕐᓗ ᐅᖃᓪᓚᑲᑕᓕᖅᖢᑎᒃ ᐊᓃᕋᔭᕐᓂᓕᒫᕐᒥ.

	 “ᓈᓴᐅᓯᕆᓐᓇᖅᓯᔪᖅ,” ᐃᓕᓴᐃᔨᖓᑦ ᒥᐊᓕ ᐅᖃᖅᖢᓂ.

	 ᓕᓯᐅᑉ ᑎᑎᕋᐅᑎᖓ ᓄᕝᕗᒃᓴᕆᐊᖃᖅᖢᓂ. ᐃᖅᑲᐃᓪᓗᓂ 
ᓄᕝᕗᒃᓴᐅᑎ ᐳᖅᑐᔪᒦᓐᓂᖓᓂᒃ.

	 ᓯᕘᕋᓂᕐᒦᓕᕆᓪᓗᓂ, ᑕᐃᒪᓐᓇ ᐃᒃᐱᒍᓱᓕᕋᓗᐊᕋᒥ 
ᐱᔪᓐᓇᕐᓂᓕᒫᓂ ᐊᑐᖅᖢᓂᐅᒃ, ᐃᓕᓴᐃᔨᓂ ᐊᐱᕆᕚ, “ᒥᐊᓖ, 
ᐃᑲᔪᖅᑕᐅᔪᒪᓗᖓ ᐊᐱᕆᔪᓐᓇᖅᐳᖔ ᑎᑎᕋᐅᑎᒐ ᓄᕝᕗᒃᓴᖅᑕᐅᓗᓂ?”

	 “ᐄ ᓲᖃᐃᒻᒪ, ᓕᓯ!” ᒥᐊᓕ ᑭᐅᖦᖤᐅᑎᒋᕗᖅ.

	 ᓕᓯᐅᑉ ᐃᓕᓐᓂᐊᖃᑎᓂ ᕿᕕᐊᕋᒥᒋᑦ ᐊᐱᕆᕙᐃᑦ, 
“ᐃᑲᔪᖅᑕᐅᔪᓐᓇᖅᐳᖔ?”

	 ᐃᓕᓐᓂᐊᖃᑎᓕᒫᖏᑦ ᔫᐱ ᐃᓵᖏᑦᑐᑑᓪᓗᓂ. ᓕᓯᐅᑉ 
ᖁᖓᕐᔪᐊᖅᐸᓪᓕᐊᓕᖅᖢᓂ. ᐃᓕᓐᓂᐊᖃᑎᖏᑦ ᐃᑲᔪᕈᒪᔪᐃᓐᓇᐅᓪᓗᑎᒃ! 

	 ᒥᐊᓕ ᐅᖃᖅᖢᓂ, ᒪᓕᖃᑦᑕᕐᓂᐊᖅᑕᖏᓐᓂᒃ 
ᐋᖅᑭᒃᓯᓂᐊᕐᓂᕋᖅᖢᓂ ᐃᑲᔪᖅᑐᐃᓐᓇᐅᔪᓐᓇᖃᑦᑕᕐᓂᐊᕐᒪᑕ. 
ᓕᓯᒥᒃ ᐃᑲᔪᖃᑦᑕᕐᓂᐊᖅᑐᓂᒃ ᑲᐃᓪᓗᐊᕐᕕᐊᑕ ᐊᖅᑯᑎᖓᑎᒍᑦ 
ᐅᓪᓛᒃᑯᑦ ᐊᐱᓯᒪᔭᕌᖓᑦ. ᐊᓯᐊᓄᑦ ᓕᓯ ᐃᑲᔪᖃᑦᑕᐅᕙᓪᓗᓂ 
ᐅᖃᓕᒫᒐᓂᒃ ᐃᓄᖅᑕᖏᓐᓂᒃ. ᐊᓯᒥᑕᓗ ᑎᑎᕋᐅᑎᖏᑦ 
ᓄᕝᕗᒃᓴᖃᑦᑕᕐᓂᐊᖅᖢᓂᒋᑦ!

	 ᐅᓪᓗᖅ ᑲᔪᓰᓐᓇᕐᒪᑦ, ᓕᓯ ᐳᐃᒍᒻᒪᕆᒃᑐᖅ 
ᐃᓱᒫᓘᑎᖃᖅᑲᐅᓂᕐᒥᓂᒃ ᐃᓕᓐᓂᐊᕐᕕᒃᑖᕆᓵᖅᑕᒥᓂᒃ!

	 ᐅᓪᓗᕈᒻᒥᑕᕐᓇᕇᕐᒪᑦ, ᐃᖃᐃᓕᓴᕐᓇᐅᓕᖅᖢᓂ. ᑕᐃᒪᑐᖅ 
ᐱᙳᐊᕈᓐᓇᖅᑕᓐᓂᑦ ᐱᙳᐊᕐᓂᐊᖅᐳᒍᑦ , ᓕᓯ ᐃᓱᒪᕗᖅ 
ᐱᖃᓐᓇᕆᓕᓵᖅᑕᓂ ᓇᓴᖅ ᐱᓱᖃᑎᒋᓪᓗᒍ ᐃᖃᐃᓕᓴᕐᕕᖕᒧᙵᐅᓕᖅᐴᒃ.

	 “ᑯᔭᓐᓇᒦᖑᔪᑎᑦ, ᓇᓵᖅ,” ᓕᓯ ᐅᖃᖅᖢᓂ.

	 ᐃᓕᓐᓂᐊᖃᑎᒌᑦ ᑐᑭᓕᕇᒃᓯᒪᓪᓗᑎᒃ, ᐱᔪᒃᓯᑦᑎᐊᓕᖅᖢᑎᒡᓗ 
ᖃᐅᔨᓂᐊᓕᕋᒥᒃ ᐱᙳᐊᕐᓂᐊᖅᑕᒥᖕᓂᒃ. ᓕᓯᐅᑉ 
ᓂᕆᐅᖏᑦᑎᐊᖅᑎᓪᓗᒍ, ᒥᐊᓕ ᐅᖃᖅᐳᖅ, “ᓕᓰ, 
ᐃᓕᓐᓂᐊᖃᑕᐅᓕᓵᕋᕕᑦ, ᐅᓪᓗᒥ ᓂᕈᐊᕐᓂᐊᖅᑐᑎᑦ 
ᐱᖖᒍᐊᕐᓂᐊᖅᑕᑦᑎᓐᓂᒃ.”

	 ᓕᓯ ᖁᕕᐊᑦᑕᕕᒡᔪᐊᖅᖢᓂ. “ᐊᓕᐊᓇᐃᒋᓛᑦᑎᐊᕋ 
ᓄᓇᕐᔪᐊᓕᒫᒥ ᐱᙳᐊᖅᑕᐅᕙᒃᑐᓕᒫᓂ ᐊᖅᓴᕐᒥᒃ ᐴᖅᓯᑎᑦᑎᓇᓱᖕᓂᖅ. 
ᐱᙳᐊᕈᒪᔭᕋ ᑕᕝᕙ!” ᓕᓯ ᑭᐅᖦᖤᐅᑎᒋᕗᖅ. ᐃᓕᓐᓂᐊᖃᑎᓕᒫᖏᑦ 
ᐃᑲᔪᖅᓱᐃᓪᓗᑎᒃ ᐊᓱᐃᓛᒃ ᒥᐊᓕᐅᑉ ᐃᓕᒌᓕᖅᓱᖅᑎᑉᐸᖏᑦ.

	 “ᖃᓄᕐᓕ ᑲᐃᓪᓗᐊᒐᕐᒦᑎᓪᓗᑎᑦ ᐴᖅᓯᒋᐊᖃᑦᑕᕐᓂᐊᕋᕕᑦ?” 
ᔫᐱ ᐊᐱᕆᕗᖅ, ᐊᓐᓄᒃᖢᓂ.

	 ᓕᓯᐅᑉ ᐋᓐᓂᓚᐅᕋᓗᐊᖅᖢᓂ. ᓇᓴᖅ ᐅᖃᓕᕆᓪᓗᓂ, 
“ᐃᓕᒋᔭᓐᓃᑦᑐᑎᑦ, ᓕᓰ! ᑕᑯᑎᓚᐅᕐᓚᕗᑦ ᐱᙳᐊᑦᑎᐊᕈᓐᓇᕐᓂᕐᓂᒃ!” 
ᓇᓴᒃᑯᒃ ᓕᓯᒃᑯᒃ ᐊᒡᒐᑎᒃ ᖁᒻᒧᒃᑎᒃᑲᒥᔾᔪᒃ ᐸᑎᖃᑦᑕᐅᑎᑎᓪᓗᓂᔾᔪᒃ.

	 ᓕᓯ ᑲᐃᓪᓗᐊᕈᑎᒥᓄᑦ ᐃᖏᕐᕋᔭᒃᖢᓂ ᓯᕗᒧᑦ ᐅᖓᒻᒧᓪᓗ, 
ᐊᖅᓴᕐᓗ ᑐᓂᕙᒃᖢᓂᐅᒡᓗ ᐃᓕᒥᓄᑦ. ᒪᕐᕈᐃᖅᓱᖅᖢᓂ ᐊᖅᓴᖅ 
ᐃᓯᖅᑎᖦᖢᓂᐅᒃ ᐊᑭᕋᕇᑦ ᓇᓕᒨᑎᓕᖅᖢᑎᒃ, 22-ᖑᔪᐃᓐᓇᐅᓪᓗᑎᒃ!

	 ᐃᓕᓐᓂᐊᖃᑎᒌᑦ ᓴᓗᒻᒪᖅᓴᐃᓕᖅᖢᑎᒃ ᐊᑐᕋᑖᖅᑕᑎᒡᓗ 
ᑭᐊᑏᑦ ᐅᑎᖅᑎᓕᖅᑎᓪᓗᓂᒋᑦ, ᐊᖑᑦ ᒪᓄᒥᒃ ᐊᑎᖃᖅᑐᖅ 
ᐅᐸᒃᖢᓂᐅᒃ ᐅᖃᓪᓚᖃᑎᒋᓂᐊᕋᒥᐅᒃ. “ᓕᓰ, ᐊᔪᙱᑦᑎᐊᓵᖅᑐᑎᑦ 
ᐊᖅᓴᕐᒥᒃ ᐴᖅᓯᑎᑦᑎᑲᑕᒃᖢᑎᑦ ᐴᖅᓯᑎᑦᑎᓇᓱᒡᕕᖕᒧᑦ! 
ᑲᐃᓪᓗᐊᕈᑎᒦᓐᓂᕐᓄᑦ ᐱᙳᐊᕈᓐᓇᕋᓱᒋᖅᑲᐅᖏᒃᑭᒃᑭᑦ.”

	 ᓕᓯ ᖃᓄᖅ ᑭᐅᔭᕆᐊᒃᓴᖅ ᓇᓗᓕᖅᖢᓂ. ᐃᓗᒥᒍᑦ 
ᐋᓐᓂᕐᒪᒍ ᒪᓅᑉ ᐱᙳᐊᕈᓐᓇᕋᓱᒋᕋᑖᖏᒻᒪᒍ.

	 ᒪᓄ ᐅᔾᔨᕈᓱᓕᕋᒥ ᓕᓯ ᐊᑲᖅᓴᖏᑦᑐᖅ ᐅᖃᐅᑎᑲᐅᖅᑐᖅᐹ, 
“ᒪᒥᐊᓇᖅ! ᐋᓐᓂᕋᓱᓵᙱᑕᒋᑦ. ᐃᒪᓐᓇ ᐅᖃᐅᑎᒋᐊᕋᑖᕆᒃᑭᑦ 
ᐊᖅᓴᕐᒥᒃ ᐃᓯᖅᑎᑦᑎᔪᓐᓇᑦᑎᐊᖅᑐᑎᑦ! ᖃᖓᑐᐃᓐᓇᖅ 
ᐃᓕᓐᓂᐊᕌᓂᒃᑯᑦᑕ ᐊᔪᕈᓐᓃᕆᐅᖅᓴᑎᓛᖅᐱᖖᒐ?”

	 ᐃᓕᓐᓂᐊᕐᕕᐊᕈᓯᕐᒦᑦᑐᐃᓐᓇᐅᓕᕋᒥᒃ, ᒥᐊᓕ ᐅᖃᖅᖢᓂ, 
“ᐊᕐᕌᒍᑕᒫᑦ ᐃᓕᓐᓂᐊᖃᑎᒌᑦ ᓂᕈᐊᖃᑦᑕᖅᐳᑦ ᐃᓕᓐᓂᐊᕐᕕᑦᑎᓐᓂᒃ 
ᓄᓇᑦᑎᓐᓂᒡᓗ ᐃᑲᔫᑎᒋᔪᒪᔭᒥᖕᓂᒃ. ᐃᓱᒪᒋᔭᖃᕈᕕᑦ 
ᐃᑲᔫᑎᒋᔪᓐᓇᖅᑕᕐᓂᒃ, ᐃᓵᖕᓂᐊᖅᐳᑎᑦ. ᑎᑎᖅᐸᓪᓕᐊᓂᐊᖅᐳᖓ.”

	 ᔫᐱ ᐃᓵᑲᐅᖅᑐᖅᐳᖅ.

	 “ᐄ, ᔫᐲ, ᖃᓄᖅ ᐃᓱᒪᒐᕕᑦ?” ᒥᐊᓕ ᐊᐱᕆᕗᖅ.

	 “ᐃᓱᒪᔪᖓᓕ ᖃᐅᑕᒫᑦᑎᐊᖅ ᐃᓕᓐᓂᐊᕐᕕᖕᒥ ᐲᑦᓴᑐᕐᓗᑕᓗ!” 
ᑕᐃᒪᐃᓕᖕᒪᑦ. ᐊᑕᖏᖅᖢᑎᒃ ᔫᐱᒥᒃ ᐃᒡᓚᖃᑎᖃᓕᖅᖢᑎᒃ.

	 ᑭᖑᓂᐊᒍᑦ, ᒪᓄ ᐃᓵᒃᐳᖅ ᐅᖃᖅᖢᓂ. “ᖃᓄᐃᒃᑲᔭᖅᐸᑭᐊᖅ 
ᐃᓕᓐᓂᐊᕐᕕᒃᐳᑦ ᓕᓯᒧᑦ ᐱᔭᕐᓂᖅᓯᑎᒃᑯᑦᑎᒍᑦ?” 

	 ᓕᓯ ᒪᓄᒧᑦ ᓂᕆᐅᖖᒋᓈᖅᑕᐅᒐᒥ ᓂᓪᓕᖖᒋᓚᖅ.

	 ᒪᓄ ᐅᖃᕆᓪᓗᓂ, “ᐊᑖᑕᑦᓯᐊᕋᑦᑕᐅᖅ 
ᐃᑲᔪᖅᑕᐅᔭᕆᐊᖃᖃᑦᑕᕐᒪᑦ. ᐃᒡᓗᒃᑐᑦ ᐊᔭᐅᑉᐱᐊᖃᑦᑕᕐᒪᑦ 
ᐃᓛᓐᓂᒃᑯᑦ ᐱᔭᕆᐊᑐᒋᓗᐊᖃᑦᑕᕐᒪᒍ ᐱᙳᐊᕐᕕᓕᐊᕆᐊᒃᓴᖅ 
ᓂᐅᕕᕐᕕᓕᐊᕆᐊᒃᓴᕐᓘᓐᓃᑦ.”

	 “ᐊᓈᓇᑦᓯᐊᕐᒪᓗ ᑐᓄᐊ ᐋᓐᓂᐊᖏᓐᓇᐅᔭᖅᑐᖅ!” ᐊᓯᖓᓗ 
ᓄᑲᑉᐱᐊᖅ ᐅᖃᕆᓪᓗᓂ. “ᐃᓛᓐᓂᒃᑯᓪᓘᓐᓃᑦ ᐳᓛᕈᓐᓇᖃᑦᑕᖏᑦᑐᖅ, 
ᓂᐅᕕᕐᕕᓕᐊᕈᓐᓇᖃᑦᑕᖏᑦᑐᕐᓘᓐᓃᑦ. ᑕᒡᕙᑐᖅ ᐃᓄᖕᓄᑦ 
ᐳᓛᖅᑕᐅᖃᑦᑕᕐᓕ ᓂᐅᕕᕐᕕᖕᓄᓪᓗ ᐋᑦᑎᕕᐅᕙᒡᓗᓂ.”

	 “ᐅᐊᑦᑎᐊᕈᐊᐃ!” ᓕᓯ ᐅᖃᖅᖢᓂ. 
ᕿᕕᐊᖅᑐᐃᓐᓇᐅᒐᓗᐊᖅᑎᓪᓗᒋᑦ ᓱᖁᑎᒃᓴᕈᓐᓃᖅᐳᖅ. “ᓄᓇᓕᖕᓂ 
ᐅᐸᒐᕐᓂᖅᓯᑎᒃᑯᑦᑎᒍᓪᓕ ᑭᒃᑯᓕᒫᓄᑦ?”

	 “ᑐᓵᙱᑦᑐᓄᑦᑕᐅᖅ ᐱᔭᕆᐊᒃᖠᑎᒃᑯᑎᒍᑦᑕᐅᖅ?” ᓇᓴᖅ 
ᐊᐱᕆᕗᖅ. “ᐊᑖᑕᒐ ᑐᓵᙱᑦᑐᖅ. ᑐᓴᒐᒃᓴᑦ ᐅᖃᓪᓚᒡᕕᒃᑰᖅᑐᑦ 
ᑐᓵᔪᓐᓇᖏᒻᒪᒋᑦ.”

	 ᐃᓕᓐᓂᐊᖃᑎᒌᑦ ᐊᖏᖃᑎᒌᒃᐳᑦ ᑐᓵᔪᓐᓇᙱᖦᖢᓂ 
ᑐᓴᕆᐊᖃᖅᑕᒥᖕᓂᒃ ᐊᑦᑕᕐᓇᖅᑐᓄᑦ ᑎᑭᑕᐅᑐᐃᓐᓇᕆᐊᖃᕐᓂᖏᓐᓂᒃ 
ᓯᓚᕈᔾᔭᒃᑲᔭᕐᓂᖓᓄᑦ.

	 “ᓇᔭᒐ ᐊᖓᔪᒃᖠᖅ ᖃᖅᑯᐊᒐᖅᑐᕆᐊᖃᖏᑦᑎᐊᖅᑐᖅ,” 
ᔫᐱᐅᑉ ᐃᓕᓐᓂᐊᖃᑎᓂ ᐅᖃᐅᑎᕙᐃᑦ. “ᓂᕆᔭᕆᐊᖃᖏᒻᒥᔪᖓ 
ᒪᕋᐅᔭᕐᓂᒃ. ᐱᙳᐊᕐᕕᖕᒧᐊᕈᓐᓇᖏᑦᑐᒍᓪᓘᓐᓃᑦ 
ᑯᑯᒃᑐᖅᑐᖃᖃᑦᑕᕐᒪᑦ ᖃᖅᑯᐊᒐᓕᖕᓂᒃ. ᐊᑲᐅᒋᙱᑦᑎᐊᒻᒪᕆᒃᑕᕋ
ᐱᙳᐊᕐᕕᖕᒦᖃᑕᐅᔪᓐᓇᖏᓐᓇᒪ ᖁᕕᐊᓱᖃᑎᒌᒃᑐᓂᒃ.”

	 “ᑭᑭᑕᐅᓯᒪᓪᓗᑎᑦ ᖃᓄᐃᒋᖃᑦᑕᖅᐱᐅᒃ, ᔫᐲ?” ᒥᐊᓕ 
ᐊᐱᕆᕗᖅ.

	 “ᐃᓗᐊᖏᑦᑐᐊᓗᒃ. ᐊᖏᕐᕋᓐᓃᑐᐃᓐᓇᖃᑦᑕᖅᑐᖓ 
ᐊᓯᓕᒫᒃᑲ ᖁᕕᐊᓱᖃᑎᒌᒃᑎᓪᓗᒋᑦ,” ᔫᐱ ᑭᐅᓪᓗᓂ.

	 ᒥᐊᓕ ᖁᖓᑦᑎᐊᖅᖢᓂ ᐊᐱᕆᕗᖅ, “ᐊᑲᐅᒃᑲᓐᓂᕋᔭᖅᐹ 
ᓇᔭᐃᓪᓗ ᐃᓚᐅᖃᑕᐅᔪᓐᓇᖅᑎᑕᐅᒍᔅᓯᒃ?”

	 “ᓲᖃᐃᒻᒪ,” ᔫᐱ ᑭᐅᓚᐅᖅᖢᓂ. ᐃᓱᒪᓚᐅᑲᒃᖢᓂ 
ᐅᖃᓕᕆᓪᓗᓂ, “ᐆ. ᑐᑭᓯᓕᖅᐳᖓ.” ᓕᓯᒧᑦ ᕿᕕᐊᕋᒥ ᐅᖃᓕᕆᓪᓗᓂ, 
“ᒪᒥᐊᓇᖅ ᐃᓕᖅᑯᓯᕆᑲᑕᒃᑕᓐᓄᑦ.” 

	 “ᖃᓄᐃᖏᑦᑐᖅ ᔫᐲ,” ᓕᓯ ᐅᖃᖅᐳᖅ. “ᐱᙳᐊᕐᕕᒃᐳᑦ 
ᖃᖅᑯᐊᒐᖃᖅᑕᐃᓕᓕᖅᑎᑦᑐᓐᓇᖅᑕᕗᑦ ᐃᓕᖕᓄᑦ ᓇᔭᖕᓄᓪᓗ. 
ᐊᑏ ᓄᓇᓕᒃᐳᑦ ᐱᔭᕐᓂᖅᓯᑎᓚᐅᕐᓚᕗᑦ ᑭᒃᑯᓕᒫᓄᑦ 
ᐃᓚᐅᖃᑦᑕᕈᓐᓇᖅᓯᓂᐊᕐᒪᑕ!”

36



37



38



	 ᒥᐊᓕ ᐅᖃᖅᖢᓂ, “ᐃᓱᒪᓕᐊᑦᑎᐊᕚᓗᒃ. ᐅᖃᐅᓯᕆᔭᓕᒫᔅᓯᒍᑦ 
ᓄᓇᓕᕗᑦ ᐅᐸᒐᒃᓴᕈᒃᑲᓐᓂᕐᓂᐊᖅᑐᖅ. ᐃᓕᓴᐃᔨᐅᖃᑎᒃᑲ 
ᐅᖃᖃᑎᒋᓂᐊᖅᑕᒃᑲ. ᐃᓕᓐᓂᐊᕐᕕᓕᒫᒧᑦ ᐱᓕᕆᔭᐅᑎᓚᐅᕐᓚᕗᑦ 
ᑲᑐᔾᔨᖃᑎᒌᒡᓗᑕ!”

	 ᐃᓕᓐᓂᐊᖃᑎᒌᑦ ᐱᓕᕆᓕᖅᖢᑎᒃ. ᐃᓕᓐᓂᐊᕐᕕᖕᒥᓂᒃ 
ᑲᑐᔾᔨᓪᓗᑎᒃ ᑕᑯᓇᒃᖢᑎᒃ ᐅᐸᑲᑦᑕᕐᕖᑦ ᐱᓕᕆᐊᒃᓴᓪᓗ 
ᐊᑐᒐᒃᓴᐅᒐᓗᐊᕐᒪᖔᑕ. 

	 ᐃᓕᓐᓂᐊᖃᑎᒌᑦ ᐃᖃᐃᓕᓴᕐᕕᓕᐊᕐᒪᑕ, ᓇᓴᖅ ᐅᖃᖅᖢᓂ, 
“ᑕᑯᒋᔅᓯ, ᓕᓯᐅᖅᑲᐃ ᐱᔭᕐᓂᕆᖖᒋᑕᖏᑦ ᐃᓚᖏᑦ ᐱᖖᒍᐊᖃᑦᑕᖅᑕᕗ.”

	 ᐃᓕᓐᓂᐊᖃᑎᒌᑦ ᐋᖅᑮᕗᑦ ᐊᓯᔾᔩᔭᕆᐊᖃᕐᓂᐊᕐᓂᕐᒥᓂᒃ 
ᓕᓯ ᐃᓚᐅᖏᓐᓇᖃᑦᑕᕐᓂᐊᕐᒪᑦ ᐃᓕᓐᓂᐊᖃᑎᒥᓂᑦ. ᓕᓯ 
ᖁᕕᐊᑦᑕᒃᐳᖅ ᐱᙳᐊᖅᑕᐅᖏᓐᓇᕐᓂᐊᓕᕐᓂᕐᒥᓂᒃ!

	 ᑕᑯᓇᒃᓯᓐᓇᖅᑎᓪᓗᒋᑦ ᓱᓕ, ᒪᓄ ᐅᔾᔨᕈᓱᓕᖅᐳᖅ 
ᓱᓪᓗᑯᑖᑉ ᓇᑎᖓᓂᒃ ᔭᐸᑕᖃᐅᓗᐊᕐᓂᖓᓂᒃ ᐃᓯᒐᐅᔭᕐᓂᒡᓗ. 
“ᑭᓇᑐᐃᓐᓇᖅ ᑲᐃᓪᓗᐊᕈᑎᒦᑦᑐᖅ ᑕᒪᐅᓈᕈᓐᓇᕋᔭᖏᑦᑐᖅ,” ᒪᓄ 
ᐅᖃᖅᖢᓂ. “ᑎᒎᖅᑲᓚᐅᕐᓚᕗᑦ ᔭᐸᐃᑦ ᐃᓯᒐᐅᔭᐃᓪᓗ, 
ᑐᓴᖅᑎᑦᑎᓗᑕᓗ ᐃᓕᐅᖅᑲᐃᑦᑎᐊᖃᑦᑕᕐᓂᐊᕐᒪᑕ ᐃᓕᓐᓂᐊᖅᑐᓕᒫᑦ 
ᐊᑐᖃᑦᑕᖅᑕᖏᓐᓂᒃ.”

	 ᔫᐱ ᐃᓚᓕᐅᔾᔨᓪᓗᓂ, “ᓴᖅᑭᔮᖅᑐᒃᓴᓕᐅᓪᓗᐊᕋᑦᑕ 
ᓇᓗᓇᐃᖅᓯᓯᒪᔪᒥᒃ ᓱᓪᓗᑯᑖᑉ ᓴᓗᒪᔭᕆᐊᖃᕐᓂᖓᓂᒃ 
ᑐᓵᑦᑎᐊᙱᑦᑐᖅᑕᖃᕐᓂᖅᐸᑦ, ᐅᖃᓕᒫᖔᕈᓐᓇᖃᑦᑕᕐᓂᐊᕐᒪᑕ.”  
ᓕᓯᒧᑦ ᖁᖓᒻᒪᑦ ᓕᓯᐅᑉ ᖁᖓᒃᑭᓪᓗᓂᐅᒃ.

	 ᐃᓕᓐᓂᐊᖃᑎᒌᑦ ᐊᖏᖃᑎᒌᒃᖢᑎᒃ ᐃᓕᓐᓂᐊᕐᕕᐅᑉ 
ᓯᓚᑖᓂ ᐊᖅᑯᑖ ᓂᓚᖃᖃᑦᑕᕆᐊᖃᖏᓐᓂᖓᓂᒃ 
ᐊᐳᑎᖃᖅᑎᑕᐅᖃᑦᑕᖏᓪᓗᓂᓗ, ᐊᑐᓂᓗ ᐃᓕᓐᓂᐊᕐᕕᐊᕈᓰᑦ 
ᑭᐳᑕᖃᕐᓗᑎᒃ ᑲᐃᓪᓗᐊᕈᒻᒧᑦ ᓇᓕᒧᒃᑐᓂᒃ. ᓇᓴᖅ 
ᐃᓕᔾᔨᕕᓕᖅᓯᖁᔨᓪᓗᓂ ᐅᖃᓕᒫᕐᕕᖕᓂ ᓕᓯ ᓂᕈᐊᖅᑕᒥᓂᒃ 
ᐱᔪᓐᓇᖃᑦᑕᕐᓂᐊᕐᒪᑦ.

	 ᒪᓄ ᐃᓵᒃᖢᓂ.

	 “ᒪᓅ, ᐊᐱᖅᑯᑎᒃᓴᖃᖅᐲᑦ?” ᒥᐊᓕ ᐊᐱᕆᓪᓗᓂ.

	 ᒪᓄ ᑭᐅᓪᓗᓂ, “ᓕᓯᒧᑦ ᐊᐱᕆᔪᒪᔪᖓ. ᑲᐃᓪᓗᐊᕈᒻᒦᑦᑕᕆᐊᒃᓴᖅ 
ᐱᔭᕐᓂᖖᒋᓗᐊᖅᐸ?”

	 ᓕᓯ ᐃᓱᒪᓚᐅᑲᒃᖢᓂ ᑭᐅᓕᖅᖢᓂ, “ᐃᓛᓐᓂᒃᑯᑦ 
ᖃᓄᐃᑕᐅᔫᒐᓗᐊᓂᒃ ᐊᔪᖃᑦᑕᖅᖢᖓ. ᐃᓛᓐᓂᒃᑯᑦ ᐃᓄᖕᓄᑦ 
ᐃᔨᒋᔭᐅᕙᒃᖢᖓ ᐊᔾᔨᒋᔭᐅᙱᓐᓇᓱᒋᔭᐅᓪᓗᖓ. ᐃᓛᓐᓂᒃᑯᑦ 
ᑲᐃᓪᓗᐊᕈᒻᒥᑦᑐᒪᕙᖏᒃᑭᓪᓗᖓ. ᑭᓯᐊᓂᓕ ᑲᐃᓪᓗᐊᕈᑎᒪ 
ᓇᒧᙵᐅᑎᑲᐅᖅᑐᖃᑦᑕᖅᐹᖓ! ᐊᒃᓴᓗᐊᒃᑲᒡᓗ ᐊᒡᒐᓐᓄᑦ 
ᐃᖏᕐᕋᑎᖃᑦᑕᕋᒃᑭᒃ ᑕᓖᒃᑲᒃ ᓴᙱᒃᑎᑉᐴᒃ. ᐃᓛᓐᓂᓘᓐᓃᑦ 
ᐱᖃᓐᓇᕆᔭᖅᑖᖃᑦᑕᖅᑐᖓ ᑲᐃᓪᓗᐊᕈᑎᖕᓄᑦ.”

	 “ᐊᔪᙱᑦᑎᐊᖅᐸᓗᒃᖢᑎᓪᓗ ᐊᖅᓴᕐᒥᒃ ᐴᖅᓯᑎᑦᑎᓇᓱᖕᓂᕐᒥᒃ!” 
ᒪᓄ ᐅᖃᖅᖢᓂ.

	 ᐃᓕᓐᓂᐊᖅᑐᓕᒫᑦ ᓂᐊᖁᕐᒥᖕᓄᑦ ᐊᖖᒑᓪᓗᑎᒃ. “ᐃᓛᓐᓂᒃᑯᑦ, 
ᐊᔾᔨᐅᖏᖅᑰᔨᖃᑦᑕᖅᑐᖓ ᐃᒡᒑᓕᕌᖓᒪ,” ᓇᓴᖅ ᐅᖃᖅᖢᓂ.

	 “ᐃᓛᓐᓂᒃᑯᑦ ᐊᑲᐅᖃᑦᑕᖏᑦᑐᖓ ᐅᖃᓕᒫᕈᓐᓇᑦᑎᐊᙱᓐᓇᒪ,” 
ᒪᓄ ᐅᖃᖅᖢᓂ.

	 “ᐃᓛᓐᓂᒃᑯᑦ ᑕᒪᑦᑕ ᐊᔾᔨᐅᖏᓐᓇᓱᒋᖃᑦᑕᖅᑐᒍᑦ,” ᒥᐊᓕᐅᑉ 
ᐃᓕᓐᓂᐊᖅᑎᑕᓂ ᐅᖃᐅᑎᓪᓗᓂᒋᑦ. “ᕼᐋᑭᕈᓐᓇᕈᒪᖃᑦᑕᖅᑐᖓ, 
ᑭᓯᐊᓂᓕ ᐊᓐᓂᑭᑦᑑᖕᓄᑦ ᓇᖏᑦᑎᐊᕈᓐᓇᙱᒃᑭᓪᓗᖓ!”

	 ᐃᓕᓐᓂᐊᖅᑎᑕᖏᑦ ᐃᒡᓚᖃᑎᖃᖅᖢᑎᒃ ᒥᐊᓕᒥᒃ, 
ᐅᖃᒃᑲᓂᖅᖢᓂᓗ, “ᐃᖅᑲᐅᒪᓂᐊᖅᐳᓯ ᑭᓇᐅᓂᖅᓯ 
ᐃᓗᐊᕆᓂᐊᕋᔅᓯᐅᒃ. ᐊᔾᔨᒋᔭᐅᙱᓐᓂᖃᐅᕋᑦᑕ. ᑕᐃᒪᐃᒻᒪᑦ 
ᑭᒃᑯᓕᒫᑦ ᑭᑭᑕᐅᓯᒪᖅᑰᔨᔭᕆᐊᖃᖖᒋᓚᑦ.”

	 ᐅᓪᓗᖅ ᓈᓕᕐᒪᑦ, ᒥᐊᓕ ᐅᖃᖅᖢᓂ, “ᖁᑦᑎᖕᓂᖃᖅᑐᓯ 3-ᒥᒃ 
ᐃᓕᓐᓂᐊᖃᑎᒌᒃᓯᒍᑦ, ᐃᓕᖅᑯᓯᑦᑎᐊᕚᓐᓄᒃᓯ, ᐃᓄᖕᓂᒃ 
ᐆᒪᑎᑦᑎᓯᒪᕗᑦ ᑕᐅᓵᓗᖕᓄᑦ ᐊᕐᕌᒍᓄᑦ. ᑕᐃᒪᐃᓐᓂᑯᔅᓯᓐᓄᑦ 
ᓇᓗᓇᐃᖅᓯᕗᑦ ᑭᒃᑯᓕᒫᑦᑎᐊᑦ ᓄᓇᓕᑦᑎᓐᓂ ᐱᒻᒪᕆᐅᓂᖏᓐᓂᒃ, 
ᑭᒃᑯᓕᒫᓪᓗ ᐃᒻᒥᒃᑯᑦ ᐱᐅᓂᖃᖅᑐᐃᓐᓇᐃᑦ.”

	 ᐃᓕᓐᓂᐊᕇᕌᓂᒃᑲᒥᒃ, ᐊᓗᑭ ᐅᑕᖅᑭᕗᖅ ᓕᓯᒥᒃ 
ᐊᖏᕐᕋᖓᓅᕈᑎᓂᐊᕋᒥᐅᒃ. ᓇᓴᖅ ᓄᓇᓯᐅᒻᒧᐊᕋᒥ ᐅᖃᓕᖅᖢᓂ, 
“ᐊᓈᓈᒃ, ᓕᓯ ᖃᓄᐃᒃᓴᙱᑉᐸᑦ, ᐃᑭᖃᑕᐅᔪᓐᓇᖅᐳᖓ 
ᐱᖖᒍᐊᖃᑎᒋᓂᐊᕋᒃᑯᐊ ᐊᖏᕐᕋᖓᓂᑦ?”

	 “ᖃᓄᐃᙱᑦᑎᐊᖅᑐᖅ. ᐅᓐᓄᕈᒻᒥᑕᕐᓇᖅᓯᒃᐸᑦ 
ᐊᖏᕐᕋᕐᓂᐊᖅᐳᑎᑦ,” ᐊᓗᑭ ᑭᐅᓪᓗᓂ.

	 ᓇᓴᒃᑯᒃ ᓕᓯᒃᑯᒃ ᐅᖃᓪᓗᕆᒃᓴᐃᓐᓇᖅᖢᑎᒃ ᐃᖏᕐᕋᓂᓕᒫᒥᖕᓂᒃ. 
ᓕᓯᒃᑯᑦ ᐊᖏᕐᕋᖓᓂ, ᖃᐅᔨᓪᓗᑎᒃ ᓕᓯᐅᑉ ᐊᓈᓇᖓ 
ᐸᓚᐅᒑᓕᐅᕐᓂᕐᒪᑦ ᐃᖃᓗᖕᒥᒡᓗ ᐆᔪᓕᐅᕐᓂᖅᖢᓂ.

	 “ᖃᓄᐃᖅᑲᐅᕙ ᐃᓕᓐᓂᐊᕆᐊᖖᒐᕐᓂᕆᔭᐃᑦ?” ᐊᓈᓇᖓ 
ᐊᐱᕆᕗᖅ.

	 “ᐃᓕᓐᓂᐊᖃᑎᒌᒃᑎᒍᑦ ᐱᔭᒃᓴᖃᕐᔪᐊᕐᓂᐊᖅᑐᒍᑦ 
ᐃᓕᓐᓂᐊᕐᕕᒃᐳᑦ ᑭᓇᒃᑯᓕᒫᓄᑦ ᐊᑐᒐᒃᓴᐅᔪᓐᓇᖅᓯᖁᓪᓗᒍ,” ᓕᓯ 
ᐅᖃᖅᖢᓂ.

	 “ᐄᓛᒃ, ᐃᓕᓐᓂᐊᖅᑐᓕᒫᓪᓗ ᑲᑐᔾᔨᖃᑎᒌᒡᓗᑎᒃ 
ᐱᓕᕆᖃᑎᒌᖕᓂᐊᖅᑐᑦ ᓄᓇᓕᒃᐳᑦ ᑭᒃᑯᓕᒫᓄᑦ 
ᐊᑐᖅᑕᐅᔪᓐᓇᖅᓯᑎᓐᓂᐊᕋᑦᑎᒍᑦ, ᐃᓚᐅᓪᓗᓂᓗ ᓕᓯ,” ᓇᓴᖅ 
ᐅᖃᕆᓪᓗᓂ.

	 “ᖁᕕᐊᓇᓪᓚᕆᒃᑐᖅ! ᐃᓕᓐᓂᐊᖃᑎᑎᑦ ᐃᑲᔪᕐᔪᐊᕐᓂᐊᖅᑐᑦ 
ᐃᓄᒐᓛᓗᖕᓂᒃ,” ᓕᓯᐅᑉ ᐊᓈᓇᖓ ᐅᖃᖅᐳᖅ ᖁᖓᖦᖢᓂᓗ.

51



	 “ᐃᓕᓐᓂᐊᖃᑎᒋᔭᒃᑲ ᐃᓄᑦᑎᐊᕙᐃᑦ, ᐃᓕᓴᐃᔨᒐᓗ 
ᐊᖁᑎᒐᓗ ᐱᐅᒋᑦᑎᐊᒻᒪᕆᒃᑖᒃᑲᒃ!” ᓕᓯ ᐅᖃᖅᖢᓂ.

	 “ᐊᓈᓇᒐ ᐊᖁᑎᑦᑎᐊᕙᐅᓛᖅ! ᐊᐱᕆᓪᓗᐊᕐᓂᐊᖅᑕᐃᑦ 
ᑎᑦᑐᓚᐅᑎᒥᓄᑦ ᓇᕿᑦᑕᐃᖁᓗᒍ ‘ᓯᕙᓂᕈᒻᒥᒃ’!” ᓇᓴᖅ ᐅᖃᑲᐅᖅᑐᖅᖢᓂ.

	 ᓕᓯᐅᑉ ᐊᓈᓇᖓ ᐅᖃᖅᖢᓂ, “ᓕᓰ, ᐃᓱᒫᓗᖅᑲᐅᔪᑎᑦ 
ᓄᑖᒧᑦ ᐃᓕᓐᓂᐊᕆᐊᕐᓂᐊᕐᓂᕐᓂᒃ ᐊᔾᔨᐅᖏᓐᓂᕐᓄᑦ. 
ᐅᐱᒋᕐᔪᐊᖅᐸᒋᑦ ᑲᑉᐱᐊᓱᖃᖏᓐᓇᕕᑦ, ᐸᓃᒃ. ᓴᙱᔪᑎᑦ 
ᐊᓈᓇᑦᓯᐊᖅᑐᑦ ᓴᐱᓕᕈᓐᓇᖏᖦᖢᑎᒡᓗ ᐊᑖᑕᑦᓯᐊᖅᑐᑦ.”

	 ᓕᓯ ᖁᖓᖦᖢᓂ. ᑕᒪᓐᓇ ᐊᕐᕌᒍ ᐊᓕᐊᓇᐃᑦᑎᐊᕐᓂᐊᖅᑐᖅ, 
ᐊᒡᓛᓪᓘᓐᓃᑦ ᐅᑕᖅᑭᔪᓐᓇᐃᓪᓕᓪᓗᓂ ᐊᑐᕐᓂᐊᖅᑕᓕᒫᖏᓐᓂᒃ!

ᓕᓯᐅᑉ ᐃᓚᖏᑦ ᓄᓇᒧᑦ ᐊᓯᐊᓄᑦ ᐊᐅᓪᓛᖅᑐᑦ, ᐃᓱᒫᓗᒃᑐᓂᓗ 
ᐃᓕᓐᓂᐊᕐᕕᒃᑖᕆᓂᐊᖅᑕᒥᓂᒃ. ᓕᓯ ᑲᐃᓪᓗᐊᕈᒻᒥ 

ᐃᒃᓯᕙᐅᑕᕐᒦᑉᐸᖕᒪᑦ ᓇᒧᙵᐅᑲᑕᒃᑐᓂ. ᐃᓕᓐᓂᐊᕐᕕᖓᓕᑭᐊᖅ 
ᑕᕝᕙ ᓄᒃᑕᕐᕕᒃᓴᐅᖏᑉᐸᑦ? ᐃᓛᓪᓕᑭᐊᖅ ᐃᓕᓐᓂᐊᖅᑎᓄᑦ 

ᐱᐅᒋᔭᐅᖏᒃᑯᓂ?
 

ᓕᓯᒃᑯᑦ ᐃᓕᓐᓂᐊᖃᑎᒌᑦ ᖃᐅᔨᖃᑦᑕᐅᑎᓪᓗᑎᒃ, 
ᐸᕐᓇᖃᑎᒌᑦᑐᑦ ᖃᓄᖅ ᓄᓇᓕᖓᑦ ᐱᐅᓯᑎᒃᑲᓐᓂᕈᓐᓇᕐᒪᖔᒍ!


